
Sarajevo, 25.05.2012. 

Saopštenje za javnost povodom donošenja Zakona o dopuni Zakona o dopunskim pravima boraca – branitelja BiH po hitnom postupku

Agencija za zaštitu ličnih podataka u Bosni i Hercegovini je krajem 2011., po službenoj dužnosti, provela postupak i donijela rješenje kojim je Ministarstvu za boračka pitanja Kantona Sarajevo zabranila da na službenoj internet stranici, u dnevnim novinama, na oglasnim pločama Kantona, info-punktu Ministarstva, sjedištima kantonalnih boračkih udruženja i službama za boračko-invalidsku zaštitu svih općina kantona objavljuje lične podatke korisnika bespovratnih novčanih sredstava, korisnika građevinskog materijala, dobitnika stipendija i sl., a koja ostvaruju po osnovu Zakona o dopunskim pravima boraca – branitelja Bosne i Hercegovine. 
Za Agenciju je protivzakonito da se na ovakav način objavljuju lični podaci korisnika pomoći, poput jedinstvenog matičnog broja, adrese stanovanja, kategorije invalidnosti i drugo. Ministarstvo je, nezadovoljno rješenjem Agencije, podnijelo tužbu Sudu BiH.
Umjesto da se sačeka odluka Suda BiH u ovoj pravnoj stvari, Skupština Kantona Sarajevo, u aprilu ove godine, donijela je Zakon o dopuni Zakona o dopunskim pravima boraca – branitelja BiH, u namjeri da stvori pravni osnov za ovakvu obradu ličnih podataka, čime je obesmislila postupak pred Sudom BiH.
Zakon o dopuni Zakona o dopunskim pravima boraca – branitelja BiH u suprotnosti je sa  članom 8. stav (2) Europske konvencije o zaštiti ljudskih prava i osnovnih sloboda koja je sastavni dio Ustava BiH, te kao takva ima veću pravnu snagu u primjeni u odnosu na sve ostale propise. Donošenjem Zakona formalno se stiče jedan od uslova za zakonitu obradu ličnih podataka. Međutim, da bi ista bila stvarno zakonita, kumulativno moraju biti ispunjena tri uslova, i to: da je propisana zakonom, da se vrši u jednom od legitimnih ciljeva i da je neophodna u demokratskom društvu. Legitimni cilj, zadiranja u privatnost, kako je to dopunama propisano, ne može biti „transparentnost rada i ostvarivanje demokratskog procesa“. Ministarstvo, kao predlagač, nije iskazalo dosljednost u smislu objavljivanja podataka o naknadi advokatu kojeg je agažovalo za sastavljanje tužbe protiv Agencije.
Agencija je ukazala Skupštini Kantona Sarajevo na neodrživost ovog rješenja i pozvala da predmetni zakon vrate u stanje prije donošenja dopuna, koje nisu u skladu ni sa Ustavom BiH, a ni sa Europskom konvencijom o zaštiti ljudskih prava i osnovnih sloboda i na taj način pokažu svoje opredjeljenje za dosljedno poštivanje prava iz Konvencije i drugih propisa europske pravne stečevine. 
Naglašavamo, da nećemo tolerisati praksu koja se pokušava uvesti, od strane bilo kojeg nivoa vlasti u Bosni i Hercegovini, da se, kao u ovom slučaju, donošenjem zakona sistemski krše ustavom zagarantovana ljudska prava i osnovne slobode. 

